
KAPITAL BOZORI ORQALI TIJORAT 
BANKLARI RESURS BAZASINI 
KENGAYTIRISHNING NAZARIY ASOSLARI
Otabek Oltiboyev 
Toshkent davlat iqtisodiyot universiteti 
mustaqil izlanuvchisi

Annotatsiya. Mazkur tezisda tijorat banklari resurs bazasini kapital bozori orqali kengaytirishning nazariy 
jihatlari yoritilgan. Bank resurslarining shakllanish manbalari, kapital bozori instrumentlaridan foydalanish 
imkoniyatlari hamda ularning banklarning moliyaviy barqarorligi va likvidligiga ta’siri tahlil qilingan. Shuningdek, 
aksiyalar va obligatsiyalar emissiyasi orqali resurs bazasini diversifikatsiya qilish, aktiv va passivlar muddatlarini 
muvofiqlashtirish, moliyaviy shaffoflik va korporativ boshqaruv sifatini oshirish masalalari ko‘rib chiqilgan. 
Tadqiqot yakunida tijorat banklarining kapital bozori orqali resurs jalb qilish imkoniyatlarini kengaytirishga doir 
xulosalar shakllantirilgan.

Kalit so‘zlar: tijorat banklari, resurs bazasi, kapital bozori, bank resurslari, obligatsiyalar, aksiyalar, likvidlik, 
moliyaviy barqarorlik, diversifikatsiya, korporativ boshqaruv.

Abstract. This thesis examines the theoretical aspects of expanding the resource base of commercial banks 
through the capital market. The sources of bank resource formation, the possibilities of using capital market 
instruments, and their impact on the financial stability and liquidity of banks are analyzed. Particular attention 
is paid to diversifying the resource base through the issuance of shares and bonds, matching the maturities of 
assets and liabilities, and improving financial transparency and the quality of corporate governance. Based on 
the study, conclusions are formulated regarding the expansion of opportunities for commercial banks to attract 
resources through the capital market.

Keywords: commercial banks, resource base, capital market, bank resources, bonds, shares, liquidity, 
financial stability, diversification, corporate governance.

Аннотация. В данном тезисе рассматриваются теоретические аспекты расширения ресурсной 
базы коммерческих банков посредством инструментов рынка капитала. Проанализированы источники 
формирования банковских ресурсов, возможности использования инструментов рынка капитала, а 
также их влияние на финансовую устойчивость и ликвидность банков. Особое внимание уделено 
диверсификации ресурсной базы посредством эмиссии акций и облигаций, согласованию сроков активов 
и обязательств, повышению финансовой прозрачности и качества корпоративного управления. По 
итогам исследования сформулированы выводы относительно расширения возможностей коммерческих 
банков по привлечению ресурсов через рынок капитала.

Ключевые слова: коммерческие банки, ресурсная база, рынок капитала, банковские ресурсы, 
облигации, акции, ликвидность, финансовая устойчивость, диверсификация, корпоративное управление.

K I R I S H
O‘zbekiston Respublikasi tijorat banklari tizimida so‘nggi yillarda resurs bazasining kengayishi asosan 

jismoniy va yuridik shaxslar depozitlari hamda xalqaro moliya institutlaridan olingan kredit liniyalari hisobiga 
shakllanmoqda. Ammo ushbu manbalar muddat va valyuta tarkibi jihatidan cheklangan bo‘lib, banklarning uzoq 
muddatli investitsion loyihalarni moliyalashtirish salohiyatini to‘liq ta’minlamaydi. Shuning uchun ham kapital 
bozori instrumentlari — korporativ obligatsiyalar, aksiyadorlik kapitali, sekyuritizatsiya va sindikatsiyalangan 
kreditlar orqali resurs jalb qilish nazariy va amaliy jihatdan muhim sanaladi. Ma’lumki, tijorat banklarining resurs 
bazasi bu bankning faol operatsiyalarni, jumladan, kreditlash, investitsiya va boshqa daromad keltiruvchi 
faoliyat turlarini amalga oshirishi uchun turli manbalardan jalb etilgan pul mablag‘larining yig‘indisidan iborat 
murakkab tizimdir. Ushbu resurs bazasi bankning moliyaviy barqarorligi, likvidligi va faoliyat samaradorligini 
belgilovchi asosiy omillardan biri hisoblanadi.

Resurs bazasining shakllanish manbalarini shartli ravishda ikki katta guruhga ajratish mumkin: o‘z 
mablag‘lari — bankning ustav kapitali, zaxira fondlari va taqsimlanmagan foydasi; hamda jalb etilgan mablag‘lar 

— jismoniy va yuridik shaxslarning depozitlari, boshqa banklardan olingan kreditlar, Markaziy bank resurslari, 
shuningdek, qimmatli qog‘ozlar chiqarish orqali kapital bozoridan jalb etiladigan mablag‘lar. So‘nggi yillarda jahon 
amaliyotida resurs bazasini kengaytirishning ana shu oxirgi yo‘nalishi, ya’ni kapital bozori instrumentlaridan 
foydalanish alohida ahamiyat kasb etmoqda, chunki u banklarga an’anaviy depozit va kredit manbalariga 
bo‘lgan bog‘liqlikni kamaytirish, resurslarning muddatliligi va tarkibini diversifikatsiya qilish imkonini beradi. 
An’anaviy tasnifga ko‘ra, tijorat banklarining resurs bazasi ikki yirik guruhga, ya’ni o‘z mablag‘lari va jalb qilingan 
mablag‘lar turkumiga ajratiladi. Kapital bozori esa ushbu ikkala guruhni ham bir vaqtning o‘zida kengaytirish 
uchun keng imkoniyatlar yaratadi, bu esa uni resurs bazasini rivojlantirishning universal vositasiga aylantiradi. 
Xususan, tijorat banklari aksiyalarni birlamchi yoki qo‘shimcha emissiya qilish yo‘li bilan o‘z kapitalini oshirsa, 
obligatsiyalar chiqarish orqali esa jalb qilingan mablag‘lar hajmini ko‘paytiradi va shu tariqa resurs bazasining 
ikkala tarkibiy qismini ham mustahkamlaydi.

Ushbu amaliyotning tijorat banklari uchun bir qator muhim ustunliklari mavjud. Birinchidan, kapital bozori 
orqali mablag‘ jalb qilish bankka resurslarni uzoq muddatga, ko‘pincha depozitlarga qaraganda barqarorroq 
shartlarda jalb qilish imkonini beradi. Ikkinchidan, obligatsiyalar emissiyasi bankning kredit va depozit bozoridagi 
holatidan qat’i nazar, qo‘shimcha moliyalashtirish manbaini shakllantiradi, bu esa resurs bazasini diversifikatsiya 
qilish va yagona manbaga bog‘liqlikni kamaytirish imkonini yaratadi. Uchinchidan, qimmatli qog‘ozlar bozorida 
faol ishtirok etish bankning shaffofligini, reyting ko‘rsatkichlarini va investorlar oldidagi ishonchini oshirishga 
xizmat qiladi, bu esa, o‘z navbatida, kelgusida yanada arzon va katta hajmdagi resurslarni jalb qilish uchun 
zamin yaratadi.

Shuningdek, obligatsiyalar va boshqa qarz instrumentlarini emissiya qilish jarayonida bank emitent sifatida 
qarz mablag‘larining muddatini, hajmini va emissiya shartlarini mustaqil ravishda belgilash imkoniyatiga ega 
bo‘ladi. Bu esa depozit bozoridan farqli o‘laroq, bankka o‘z ehtiyojlariga mos keluvchi muddatli resurslarni 
shakllantirish imkonini beradi. Xususan, uzoq muddatli aktivlarni moliyalashtirish uchun bank xuddi shunday 
uzoq muddatli obligatsiyalar chiqarishi mumkin, natijada aktiv va passivlarni muddat bo‘yicha muvofiqlashtirish 
masalasi samarali hal etiladi.

Ma’lumki, banklar faoliyatidagi eng jiddiy risklardan biri bu aktiv va passivlarning muddat bo‘yicha 
nomutanosibligidan kelib chiqadigan likvidlik riski hisoblanadi. Qisqa muddatli depozitlar hisobidan uzoq 
muddatli kreditlarni moliyalashtirish aktivlar va passivlar muddatlari o‘rtasidagi nomutanosiblikni kuchaytirib, 
likvidlik riskining ortishiga olib kelishi mumkin. Obligatsiyalar emissiyasi esa aynan shu muammoni bartaraf 
etishning samarali vositasi bo‘lib, u bankka o‘z aktivlari muddatiga mos keluvchi barqaror va bashorat qilinadigan 
passiv bazasini shakllantirish imkonini yaratadi, bu esa oxir-oqibat bankning umumiy moliyaviy barqarorligini 
mustahkamlaydi.

Shuningdek, tijorat banklari tomonidan xalqaro kapital bozorlarida joylashtirilgan qimmatli qog‘ozlar 
bankning resurs bazasi valyuta tarkibini diversifikatsiya qilishga xizmat qiladi. Bu, o‘z navbatida, faqat milliy 
valyutadagi manbalarga tayanishdan kelib chiqadigan valyuta riskini kamaytirish imkonini beradi.

Bundan tashqari, xalqaro bozorlardan jalb etilgan xorijiy valyutadagi mablag‘lar bank uchun tashqi 
iqtisodiy faoliyatni, jumladan, eksport-import operatsiyalarini kreditlash, xorijiy investitsiya loyihalarini 
moliyalashtirish hamda xalqaro hamkorlik dasturlarini amalga oshirish uchun qulay va barqaror manba bo‘lib 
xizmat qiladi. Bu esa bankka nafaqat ichki, balki tashqi bozordagi mijozlar ehtiyojlarini ham to‘liq qondirish, 
shu orqali o‘z faoliyat doirasini kengaytirish imkonini yaratadi. Shu bilan birga, xalqaro reyting agentliklari 
tomonidan berilgan bahoga ega bo‘lish talabi bankni korporativ boshqaruv va moliyaviy hisobot standartlarini 
xalqaro talablar darajasiga moslashtirishga undaydi, bu esa uzoq muddatli istiqbolda bankning barqarorligiga 
ijobiy ta’sir ko‘rsatadi.

Bundan tashqari, kapital bozori orqali resurs jalb qilish bankning reytingi, moliyaviy shaffofligi va korporativ 
boshqaruv sifatini bozor mezonlari asosida baholash imkoniyatini kengaytiradi. Investorlar va reyting 
agentliklarining baholari bankning moliyaviy holati, barqarorligi hamda boshqaruv sifati to‘g‘risida qo‘shimcha 
axborot shakllantirishga xizmat qiladi. Bu esa bank menejmentini faoliyatning shaffofligini oshirish, risklarni 
samarali boshqarish va korporativ boshqaruv standartlarini izchil takomillashtirib borishga rag‘batlantiradi. Shu 
jihatdan kapital bozori nafaqat qo‘shimcha moliyaviy resurslarni jalb qilish manbai, balki bank faoliyatining 
ochiqligi, ishonchliligi va boshqaruv samaradorligini oshirishga xizmat qiluvchi muhim mexanizmlardan biri 
hisoblanadi.

Xalqaro tajribaga nazar tashlaydigan bo‘lsak, moliyaviy bozorlarning rivojlanish darajasi bilan mamlakat 
iqtisodiy o‘sish sur’atlari o‘rtasidagi ijobiy bog‘liqlik ko‘plab xorijiy va mahalliy tadqiqotchilarning ilmiy izlanishlarida 
asoslab berilgan. Xususan, rivojlangan kapital bozoriga ega mamlakatlarda tijorat banklari va boshqa moliya 
institutlari resurslarni yanada samarali taqsimlash, investitsiya loyihalarini kengroq miqyosda moliyalashtirish 
hamda iqtisodiyotning real sektoriga uzoq muddatli mablag‘lar oqimini ta’minlash imkoniyatiga ega bo‘ladi. Bu 
esa, o‘z navbatida, milliy iqtisodiyotning barqaror va jadal sur’atlarda rivojlanishi uchun zarur shart-sharoitlarni 
yaratadi.

Bank resurslarining shakllanishi manbalari va yo‘llarini tadqiq etish bank aktiv operatsiyalarini resurslarning 
tabiatiga ko‘ra amalga oshirish imkonini beradi [1]. Kapital bozorining samaradorligi bank tomonidan chiqarilgan 
qimmatli qog‘ozlarning narxi barcha mavjud ma’lumotni to‘liq aks ettirishini anglatadi. Bu, o‘z navbatida, 
bankning kapital bozori orqali resurs jalb qilish qobiliyati bankning shaffofligi va moliyaviy holati to‘g‘risidagi 
ma’lumotlarning bozorga qanchalik to‘liq yetib borishiga bog‘liqligini ko‘rsatadi, ya’ni rivojlanmagan yoki 
assimetrik ma’lumotli bozorlarda banklar uchun kapital bozori orqali resurs jalb qilish qimmatga tushishi mumkin 
[2]. Bankning resurs bazasi tarkibi uning foiz marjasi va rentabelligiga bevosita ta’sir qiladi. Kapital bozori orqali 
jalb qilingan resurslar odatda qimmatroq, ammo barqarorroq bo‘lib, bu bankning risk va rentabellik o‘rtasidagi 
muvozanatni o‘zgartiradi [3]. Moliyaviy bozorlar statik emas, balki evolyutsion tizim sifatida qaraladi. Bozor 
ishtirokchilari o‘zgaruvchan sharoitlarga moslashadi. Bu yondashuv O‘zbekiston kapital bozorining hozirgi 
shakllanish bosqichida banklarning yangi moliyalashtirish instrumentlariga moslashish jarayonini tushuntirish 
uchun qo‘llanilishi mumkin [4].

X U L O S A  V A  T A K L I F L A R
Yuqorida bayon etilganlarni umumlashtirgan holda shuni ta’kidlash mumkinki, kapital bozori orqali resurs 

bazasini kengaytirish tijorat banklariga muddat va valyuta tarkibi bo‘yicha muddat va valyuta tarkibi bo‘yicha 
barqaror hamda diversifikatsiyalangan resurs manbalarini shakllantirish imkonini beradi. Bunday yondashuv 
banklarning an’anaviy depozit va kredit manbalariga bo‘lgan yuqori bog‘liqligini kamaytirib, ularning moliyaviy 
barqarorligi va likvidlik boshqaruvi samaradorligini oshiradi.

Biroq ushbu jarayonni amaliyotda samarali tashkil etish uchun bir qator kompleks chora-tadbirlarni izchil 
amalga oshirish taqozo etiladi. Birinchi navbatda, tijorat banklarining xalqaro va milliy reyting agentliklari 
tomonidan beriladigan kredit reytingini yuksaltirish zarur, chunki yuqori kredit reytingi nisbatan qulay shartlarda 
resurs jalb qilish imkoniyatini oshiruvchi muhim omillardan biri hisoblanadi. Shu bilan birga, moliyaviy 
hisobotlarni xalqaro moliyaviy hisobot standartlariga to‘liq moslashtirish orqali bankning shaffofligini oshirish 
va investorlar ishonchini mustahkamlash lozim. Bundan tashqari, banklarda investorlar bilan aloqalar tizimini 
institutsional darajada rivojlantirish, ya’ni potensial va mavjud investorlar bilan doimiy va shaffof muloqotni 
yo‘lga qo‘yish, ularni bank faoliyati, moliyaviy natijalari va strategik rejalari haqida o‘z vaqtida xabardor qilib 
borish muhim ahamiyat kasb etadi. Ushbu chora-tadbirlarning kompleks va izchil amalga oshirilishi, oxir-oqibat, 
O‘zbekiston tijorat banklarining kapital bozori orqali resurs bazasini kengaytirish salohiyatini to‘liq ro‘yobga 
chiqarish imkonini beradi.

F O Y D A L A N I L G A N  A D A B I Y O T L A R  R O ‘ Y X A T I
1.	 Raxmanov, I. Tijorat banklari resurslari shakllanishining manbalari va yo‘llari / I. Raxmanov // Green 

Economy and Development. – 2023. – Vol. 1, No. 11. – DOI: 10.55439/GED/vol1_iss11-12/a441. – URL: 
https://doi.org/10.55439/GED/vol1_iss11-12/a441 (murojaat sanasi: 12.08.2026).

2.	 Fama, E. F. Efficient Capital Markets: A Review of Theory and Empirical Work / E. F. Fama // The Journal 
of Finance. – 1970. – Vol. 25, No. 2. – P. 383–417. – DOI: 10.1111/j.1540-6261.1970.tb00518.x. – URL: 
https://doi.org/10.1111/j.1540-6261.1970.tb00518.x (murojaat sanasi: 12.08.2026).

3.	 Demirgüç-Kunt, A. Determinants of Commercial Bank Interest Margins and Profitability: Some International 
Evidence / A. Demirgüç-Kunt, H. Huizinga // The World Bank Economic Review. – 1999. – Vol. 13, No. 
2. – P. 379–408. – DOI: 10.1093/wber/13.2.379. – URL: https://doi.org/10.1093/wber/13.2.379 (murojaat 
sanasi: 12.08.2026).

4.	 Lo, A. W. Adaptive Markets: Financial Evolution at the Speed of Thought / A. W. Lo. – Princeton : Princeton 
University Press, 2017. – DOI: 10.2307/j.ctvc77k3n. – URL: https://doi.org/10.2307/j.ctvc77k3n (murojaat 
sanasi: 12.08.2026).



Bosh muharriri: Moʻminov Baxodir Boltaevich
Bosh muharrir oʻrinbosari: Nasimov Rashid
Muharrir:  Ulugʻova Baxtiniso Norpulatovna

Musahhih:  Ulugʻova Baxtiniso Norpulatovna
Dizayner:  Egamberdiev Elyor

“Raqamli transformatsiya va sun'iy intellekt” jurnali 23.10.2020-yildan 
Oʻzbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№1124 reyestr raqami tartibi boʻyicha roʻyxatdan oʻtkazilgan.

Litsenziya raqami: №046523. PNFL: 30407832680027

RAQAMLI TRANSFORMATSIYA
VA SUN'IY INTELLEKT

Ilmiy elektron jurnal

(MAXSUS SON)




